
TRANSFORMATSIYALASHUV SHAROITIDA 
TIJORAT BANKLARI RESURS BAZASINI 

MUSTAHKAMLASH YO‘NALISHLARI

Xolmatov Dilmurod Maxmudjonovich
Toshkent kimyo xalqaro universiteti,

 Akademik faoliyat boshqarmasi 
“Ta’limning dasturiy ta’minoti va ma’lumotlar 

bazasi bo‘limi” boshlig‘i

Annotatsiya. Ushbu maqolada transformatsiya sharoitida tijorat banklari resurs bazasini mustahkamlash masalalari 
atroflicha tahlil qilingan. Xususan, depozit va nodepozit manbalar tarkibi, kreditlash hajmi hamda moliyaviy barqarorlikka 
ta’sir etuvchi omillar statistik ma’lumotlar asosida kompleks baholangan. Tadqiqot natijalari resurs bazasini diversifikatsiya 
qilish va optimallashtirish tijorat banklari faoliyatining barqarorligi va samaradorligini ta’minlashda muhim ahamiyat kasb 
etishini ko‘rsatadi.

Kalit so‘zlar: tijorat banklari, resurs bazasi, depozitlar, nodepozit manbalar, kreditlash, likvidlik, moliyaviy barqarorlik.
Abstract. This article provides a comprehensive analysis of the directions for strengthening the resource base of 
commercial banks under transformation conditions. In particular, the structure of deposit and non-deposit funding sources, 
credit volume, and factors influencing financial stability are evaluated based on statistical data. The research findings 
demonstrate that diversification and optimization of funding sources play a significant role in ensuring the stability and 
improving the efficiency of commercial banks.

Keywords: commercial banks, resource base, deposits, non-deposit funding sources, lending, liquidity, financial stability.
Аннотация. В статье проведён комплексный анализ направлений укрепления ресурсной базы коммерческих 
банков в условиях трансформации. На основе статистических данных дана оценка структуры депозитных и 
недепозитных источников, динамики кредитования, а также факторов, влияющих на финансовую устойчивость 
банков. Результаты исследования свидетельствуют о том, что диверсификация и оптимизация источников 
ресурсов являются важным условием обеспечения устойчивости и повышения эффективности деятельности 
коммерческих банков.

Ключевые слова: коммерческие банки, ресурсная база, депозиты, недепозитные источники, кредитование, 
ликвидность, финансовая устойчивость.

K I R I S H
Jahonda global moliyaviy beqarorlik kuchayib borayotgan sharoitda barqaror iqtisodiy o‘sishni 

rag‘batlantirishda bank kreditlarining roli tobora ortib bormoqda. Bank tizimida transformatsiya jarayonlari 
jadallashuvi va sohaga zamonaviy bozor mexanizmlarining keng joriy etilishi natijasida rivojlangan davlatlarda 
tijorat banklari moliyaviy resurslarini samarali boshqarish mezonlari shakllantirilgan. Tijorat banklarining 
turli mamlakatlarda kreditlash jarayonida yuzaga keladigan risklarni kamaytirish, kredit qo‘yilmalarining 
daromadliligini oshirish, bank likvidliligini ta’minlash hamda kredit portfeli sifatini yaxshilash masalalari ilmiy 
tadqiqotlarning ustuvor yo‘nalishlaridan biri hisoblanadi.

Respublika iqtisodiyoti rivojlanishining yangi bosqichi tijorat banklari oldiga qator dolzarb vazifalarni 
qo‘ymoqda. Ushbu vazifalarning samarali yechimi tijorat banklarining kreditlash salohiyatini yanada 
kengaytirish, ularning faoliyati ishonchliligi va samaradorligini oshirish bilan chambarchas bog‘liqdir. Belgilangan 
vazifalarni amalga oshirishda banklarning barqaror resurs bazasini shakllantirish va kengaytirish, depozit va 
omonatlarning yangi turlarini joriy etish, aholi jamg‘armalarini, ayniqsa muddatli depozitlarni faol jalb qilish 
hamda kredit qo‘yilmalarini moliyalashtirish manbalarini samarali boshqarish tizimini takomillashtirish muhim 

ahamiyat kasb etadi. Mazkur chora-tadbirlarning izchil amalga oshirilishi tijorat banklari kreditlash hajmining 
barqaror o‘sishini ta’minlashga xizmat qiladi.

O‘zbekistonda so‘nggi yillarda ishbilarmonlik muhitini yaxshilash va bank tizimini yanada rivojlantirish 
borasida keng ko‘lamli tizimli islohotlar amalga oshirilmoqda. Mamlakatimiz bank-moliya tizimida olib 
borilayotgan islohotlarning asosiy maqsadi tijorat banklarining xo‘jalik yurituvchi subyektlar va aholining bank 
tizimiga bo‘lgan ishonchini mustahkamlash, banklarning kapitallashuv darajasini oshirish hamda ularning 
resurs bazasini yanada barqaror va diversifikatsiyalashgan holga keltirishdan iborat.

M A V Z U G A  O I D  A D A B I Y O T L A R  S H A R H I
Bozor munosabatlarining rivojlanishi tijorat banklari resurslarining tobora diversifikatsiyalanishiga olib 

kelmoqda. Banklar uchun yuqori rentabellikka erishish hozirgi iqtisodiy sharoitda aktiv operatsiyalarni samarali 
amalga oshirish bilan chambarchas bog‘liq bo‘lib, ayniqsa kreditlash uchun zarur resurslar manbalarini to‘g‘ri 
shakllantirish va ularni optimallashtirish masalasi muhim ahamiyat kasb etadi.

Tijorat banklari faoliyatining samaradorligi hamda barqaror daromad oqimining uzluksizligi, avvalo, 
ularning moliyaviy resurslar bilan ta’minlanganlik darajasiga bog‘liqdir1. Yuridik va jismoniy shaxslarning 
vaqtinchalik bo‘sh mablag‘larini jalb qilish orqali tijorat banklari iqtisodiyot tarmoqlari va aholining qo‘shimcha 
aylanma mablag‘larga bo‘lgan ehtiyojini qondiradi hamda pul mablag‘larining kapitalga aylanish jarayonini 
jadallashtirishga xizmat qiladi. Shu bilan birga, tijorat banklarining moliyaviy resurslarni jalb qilish imkoniyatlari 
muayyan tartibga solish mexanizmlari orqali muvofiqlashtiriladi va ushbu jarayon barcha mamlakatlarda 
markaziy bank tomonidan nazorat qilinadi.

Banklarning passiv va aktiv operatsiyalari o‘zaro uzviy bog‘liq bo‘lganligi sababli passivlar tarkibi, xususan, 
jalb qilingan nodepozit resurslarning tuzilishi va xususiyatlari tijorat banklarining aktiv operatsiyalarini amalga 
oshirish imkoniyatlariga bevosita ta’sir ko‘rsatadi. Shu bilan birga, moliyaviy resurslarning tarkibi va xarakteri 
banklarning kreditlash siyosati yo‘nalishlari va ustuvorliklarini shakllantirishda muhim omil hisoblanadi.

Tijorat banklari moliyaviy resurslari shakllanishini boshqarish va ularni tizimli tahlil qilish jarayonida bank 
tomonidan jalb qilingan mablag‘larning holati, ularning muddatlari, iqtisodiyot tarmoqlari bo‘yicha taqsimlanishi, 
kreditlashga yo‘naltirilgan resurslarning qiymati va daromadliligi kabi ko‘rsatkichlar bo‘yicha muntazam 
monitoring olib borilishi muhim ahamiyat kasb etadi. Mazkur jarayon kredit qo‘yilmalari manbalarining 
rentabelligini oshirishga hamda banklarning optimal kredit portfelini shakllantirishga ijobiy ta’sir ko‘rsatadi2.

Quyidagi 1-rasmda mamlakatimizda tijorat banklari moliyaviy resurs bazasini kengaytirish va 
mustahkamlash jarayonida yuzaga kelayotgan asosiy muammolar keltirilgan.

1-rasm. Tijorat banklari resurs bazasini mustahkamlashdagi muammolar3

Tijorat banklarida moliyaviy resurslar shakllanishida ikki asosiy bozor instrumenti muhim ahamiyat kasb 
etadi: pul bozori instrumentlari va kapital bozori instrumentlari. Pul bozori instrumentlari orqali banklararo 
kreditlar, yuridik va jismoniy shaxslarning depozit va omonatlari, Markaziy bank kreditlari hamda qimmatli 

1	 Qoraliev T.M., Sattarov O.B.  va boshqalar, “Tijorat banklari faoliyati tahlili”.  O‘quv qo‘llanma.  –T.: «Iqtisod-Moliya», 2013.
2	 Bektimorov A.A, Xaydarov Z.S va boshqalar, “Tijorat banklari aktiv va passivlarini boshqarish”, O‘quv qo‘llanma. Samarqand 

iqtisodiyot va servis institute, 2020.
3	 Berdiyarov B.T.  “O‘zbekiston  Respublikasi  tijorat  banklarining likvidliligi  va  to‘lov  qobiliyatini  ta’minlash  masalalari”.  Iqtisodiyot 

fanlari doktori ilmiy darajasini olish uchun bajarilgan dissertatsiya avtoreferati.  –T.:  2020.

qog‘ozlarni muomalaga chiqarish orqali moliyaviy resurslar shakllantiriladi. Shu bilan birga, kapital bozori 
instrumentlari asosida kredit qo‘yilmalari resurslarini shakllantirish aksiyalarni muomalaga chiqarish orqali 
amalga oshiriladi.

Tijorat banklari faoliyatini amalga oshirish uchun zarur bo‘lgan moliyaviy resurslar banklarning passiv 
operatsiyalari orqali shakllantiriladi. Shundan kelib chiqib, tijorat banklari kredit qo‘yilmalari manbalari ikki yirik 
guruhga ajratiladi:

1.	 tijorat banklarining o‘z mablag‘lari hisobidan shakllantiriladigan resurslar;
2.	 jalb qilingan moliyaviy mablag‘lar hisobidan shakllantiriladigan resurslar4.
Shuningdek, ayrim xorijiy ilmiy adabiyotlarda jalb qilingan resurslar ham ikki guruhga ajratib o‘rganiladi. 

Bunda birinchi guruhni tijorat banklari tomonidan jalb qilingan depozit mablag‘lari tashkil etsa, ikkinchi guruhni 
bank tomonidan moliya bozorlaridan jalb qilingan moliyaviy resurslar, ya’ni nodepozit manbalar tashkil etadi.

Bank resurslarining shakllanishi va aylanishi uzluksiz jarayon hisoblanadi va bu, o‘z navbatida, tijorat 
banklari faoliyatining barqarorligini ta’minlashning muhim asoslaridan biri hisoblanadi. O.B. Sattorov (2022) 
o‘z ilmiy tadqiqotlarida quyidagilarni ta’kidlaydi: “Tijorat banklari faoliyatida jalb qilingan nodepozit moliyaviy 
resurslar banklarning operatsion faoliyatini kengaytiradi, to‘lovlar tizimini yanada samarali tashkil etishga 
xizmat qiladi hamda mijozlarni kreditlash imkoniyatlarini oshiradi. Natijada, banklarning asosiy daromad manbai 
hisoblangan foizli daromadlar hajmi ortadi” 5.

Quyidagi 2-rasmda globallashuv sharoitida tijorat banklari resurs bazasining barqarorligini ta’minlash, uni 
samarali boshqarish hamda optimallashtirishning nazariy asoslari aks ettirilgan.

2-rasm. Zamonaviy sharoitda tijorat banklari resurslari manbalarini optimallashtirishning nazariy asoslari6

Tahlillar va o‘rganishlar natijalari shuni ko‘rsatadiki, tijorat banklari moliyaviy resurslarining hajmi va 
muddatiga mamlakat milliy valyutasining qadrsizlanish darajasi ham bevosita ta’sir ko‘rsatadi. Tijorat banklari 
nodepozit resurslarini samarali boshqarishda valyuta risklari va ularni baholash mezonlari muhim ahamiyat 
kasb etadi. Banklar tomonidan xorijiy valyutada nodepozit resurslar jalb qilingan taqdirda, valyuta kursining 
o‘zgarishi natijasida bankning moliyaviy xarajatlari ortishi mumkin. Shu bilan birga, nodepozit qarzlar ulushining 
yuqori darajada bo‘lishi bankning moliyaviy barqarorligiga qo‘shimcha yuklama keltirib chiqaradi. Bu holat bank 
reyting ko‘rsatkichlariga ta’sir etuvchi omillardan biri sifatida namoyon bo‘lishi mumkin hamda istiqbolda yangi 
moliyaviy resurslarni jalb qilish imkoniyatlarini cheklashi ehtimolini yuzaga keltiradi.

O‘zbekiston bank tizimining resurs bazasini kengaytirishda banklarning mustaqil moliyaviy salohiyatini 
mustahkamlashga alohida e’tibor qaratish muhim hisoblanadi. Shuningdek, banklar tomonidan moliyaviy 
resurslarni shakllantirish jarayonida jalb qilingan mablag‘larning safarbar etilish darajasi, tijorat banklarining 
kredit potensiali tuzilmasi, shuningdek, bank amaliyotida shakllantirilayotgan rezervlar va fondlarni kompleks 
tarzda hisobga olgan holda samarali boshqarish dolzarb vazifalardan biri hisoblanadi.

Quyida keltirilgan 3-rasmda tijorat banklari faoliyatida moliyaviy resurslarni shakllantirishda, xususan, 
nodepozit manbalarni jalb qilishda muhim ahamiyat kasb etuvchi omillar guruhi aks ettirilgan.

4	 Qoraliev T.M., Sattarov O.B.  va boshqalar, “Tijorat banklari faoliyati tahlili”.  O‘quv qo‘llanma.  –T.: «Iqtisod-Moliya», 2013.
5	 Bektimorov A.A, Xaydarov Z.S va boshqalar, “Tijorat banklari aktiv va passivlarini boshqarish”, O‘quv qo‘llanma. Samarqand 

iqtisodiyot va servis institute, 2020;
6	 Muallif tomonidan tuzilgan.



M U H A N D I S L I K  VA  I Q T I S O D I Y O T

706

2026-yil, fevral.  № 2-son

3-rasm. Tijorat banklari resurs bazasining samarali shakllanishiga ta’sir etuvchi omillar7

Tijorat banklari resurs bazasining samarali shakllanishida moliyaviy omillar ta’siri birinchi navbatda 
o‘rganiladi. Moliyaviy omillar guruhiga Markaziy bankning monetar siyosati, tijorat banklari depozitlari va 
kreditlari bo‘yicha foiz stavkalari, inflyatsiya darajasi hamda iqtisodiyotdagi monetizatsiya koeffitsienti bilan 
bog‘liq yo‘nalishlar muhim hisoblanadi.

Markaziy bank o‘zining monetar siyosati samaradorligi orqali, xususan, asosiy stavkani o‘zgartirish, 
majburiy zaxiralar me’yorini shakllantirish, shuningdek ochiq bozor operatsiyalarini amalga oshirish kabi 
instrumentlar yordamida tijorat banklarining resurs bazasiga bilvosita ta’sir ko‘rsatadi. Ushbu mexanizmlar 
orqali bank tizimida likvidlik darajasi tartibga solinadi, resurslar qiymati shakllantiriladi hamda tijorat banklarining 
depozit va nodepozit manbalarni jalb qilish imkoniyatlari kengayadi.

T A D Q I Q O T  M E T O D O L O G I YA S I
Transformatsiya jarayonida tijorat banklarining ichki tizimi, tashkiliy tuzilmasi, texnologiyalari, xizmat 

ko‘rsatish uslublari hamda yuzaga keladigan risklarni boshqarish mexanizmlarini zamonaviy talablar asosida 
o‘zgartirish va takomillashtirish, bank kredit portfelini kengaytirish va uning daromadliligini oshirish masalalariga 
qaratilgan ilmiy tadqiqotlar alohida ahamiyat kasb etadi.

Mazkur tadqiqot ishida transformatsiyalashuv sharoitida tijorat banklari resurs bazasini mustahkamlash 
masalalari o‘rganilib, tijorat banklari tomonidan ajratiladigan kreditlar samaradorligini oshirish hamda kredit 
portfeli sifatini yaxshilash masalalariga alohida e’tibor qaratildi.

Tadqiqot metodologiyasi O‘zbekiston Respublikasida tijorat banklari moliyaviy resurslari bazasini 
takomillashtirishga oid mavjud ilmiy adabiyotlar va nazariy yondashuvlarni kompleks o‘rganish, shuningdek 
tijorat banklari tomonidan jismoniy va yuridik shaxslarga ajratilgan kreditlar ko‘rsatkichlari bilan bog‘liq statistik 
ma’lumotlarni tahlil qilishni o‘z ichiga oladi.

Shuningdek, tadqiqot asosan ikkilamchi ma’lumotlar bazasi asosida amalga oshirildi. Tahlil uchun asosiy 
ma’lumot manbalari sifatida O‘zbekiston Respublikasi Markaziy banki, Davlat statistika agentligi hamda tijorat 
banklari faoliyatiga oid rasmiy statistik ma’lumotlardan foydalanildi. Shu bilan birga, tijorat banklari resurs 
bazasini mustahkamlash va kreditlash faoliyatini takomillashtirishga oid mahalliy va xorijiy olimlarning ilmiy 
tadqiqot natijalari ham keng o‘rganildi va umumlashtirildi.

T A H L I L  V A  N A T I J A L A R
Mamlakatimiz tijorat banklarida kreditlash hajmining oshishi, iqtisodiyotni erkinlashtirish jarayonlarining 

faollashuvi, dollarlashuv darajasining kengayishi hamda boshqa makroiqtisodiy omillar ta’sirida kredit 
qo‘yilmalari hajmining barqaror o‘sish tendensiyasi kuzatilmoqda. Ta’kidlash lozimki, tijorat banklarida kreditlar 
qoldig‘ining yillik o‘sish sur’ati 2019–2024-yillar davomida o‘rtacha 42,3 foizni tashkil etdi. Shu bilan birga, 
tijorat banklarining jami kredit qo‘yilmalari 2025-yil 1-yanvar holatiga 533,1 trln so‘mni tashkil etib, kreditlarning 
bank aktivlari tarkibidagi ulushi qariyb 70 foizga yetdi8. Bu holat bank aktivlari tarkibida kredit operatsiyalarining 
ustuvor ahamiyat kasb etayotganligini ko‘rsatadi.

7	 Adilov M.M., “Tijorat banklari kredit qo‘yilmalari manbalarini optimallashtirish”. Iqtisodiyot fanlari (PhD) bo‘yicha  falsafa  doktori  ilmiy  
darajasini olish  uchun  bajarilgan  dissertasiya avtoreferati. –T.: 2025.

8	 O‘zbekiston Respublikasi Markaziy Banki, Statistik bulleten - 2024, “Kredit tashkilotlari faoliyatining asosiy ko‘rsatkichlari”, 
ma’lumotlari.

Tijorat banklari moliyaviy resurslari bazasini shakllantirish nafaqat yangi mijozlarni jalb etish orqali, 
balki resurslar manbalari tuzilmasini doimiy ravishda optimallashtirish hamda aktiv va passivlarni samarali 
boshqarish orqali amalga oshiriladi. Xalqaro bank amaliyotida tijorat banklari passivlari tarkibida depozitlarning 
ulushi odatda 65–70 foizni tashkil etadi. Mamlakatimiz bank tizimi majburiyatlari tarkibi tahlili natijalari shuni 
ko‘rsatadiki, asosiy ulush depozitlar hamda nodepozit resurslar, xususan olingan kreditlar va lizing majburiyatlari 
hissasiga to‘g‘ri keladi.

Statistik ma’lumotlar tahlili bank tizimi majburiyatlari tarkibida nodepozit resurslarning, ayniqsa olingan 
kreditlar va lizing majburiyatlarining muhim ulushga ega ekanligini tasdiqlaydi. Jumladan, jalb qilingan 
nodepozit resurslar ulushi 2018-yilda jami majburiyatlarning 55,6 foizini tashkil etgan bo‘lsa, 2024-yilga kelib 
ushbu ko‘rsatkich 35,6 foizgacha kamaygan. Shu bilan birga, tijorat banklari depozitlari hajmi 2018–2024-yillar 
davomida 4,4 barobarga oshib, ularning jami resurslar tarkibidagi ulushi 37,3 foizdan 47,2 foizgacha ko‘tarildi. 
Mazkur o‘sish bank tizimiga bo‘lgan ishonchning mustahkamlanib borayotganligini hamda aholi va xo‘jalik 
yurituvchi subyektlarning depozit qo‘yish faolligi ortayotganligini ko‘rsatadi.

Shuningdek, tijorat banklarida likvidlik darajasining qisqarishi ayrim davrlarda banklararo pul bozoridan 
mablag‘larni jalb qilish operatsiyalari hajmining ortishiga olib kelgan. Xalqaro tajriba tahlili shuni ko‘rsatadiki, 
masalan, AQSh bank tizimi resurslari tarkibida nodepozit mablag‘larning ulushi o‘rtacha 23,2 foizni tashkil etadi. 
Bunda e’tiborli jihat shundan iboratki, mazkur mablag‘larning asosiy qismi banklararo kreditlar hisobidan emas, 
balki xalqaro moliyaviy majburiyatlar hamda nobank moliyaviy institutlar resurslari hisobidan shakllantiriladi.

Jahon banki ekspertlari tavsiyalariga ko‘ra, banklararo kreditlarning jami jalb qilingan mablag‘lar tarkibidagi 
ulushi 30 foizdan oshmasligi, optimal darajada esa 20 foizdan kam bo‘lishi maqsadga muvofiq hisoblanadi. 
Ushbu yondashuv tijorat banklari moliyaviy barqarorligini ta’minlash hamda resurs bazasining risk darajasini 
pasaytirishda muhim ahamiyat kasb etadi.

Quyida keltirilgan 1-jadvalda tijorat banklarida olingan kreditlar va lizing majburiyatlarining nodepozit 
moliyaviy resurslar tarkibidagi ulushi dinamikasi aks ettirilgan.

1-jadval. Tijorat banklarida olingan kreditlar va lizinglarning majburiyatlar va nodepozit moliyaviy manbalardagi 
ulushi9, (mlrd. so‘m)

Ko‘rsatkichlar/ 
Yillar

Olingan kreditlar va 
lizinglar miqdori Jami majburiyatlarda ulushi, % Nodepozit moliyaviy 

manbalarda ulushi, %

2019 105 252 47,5 80,5

2020 151 704 49,3 56,7

2021 173 750 46,5 79,7

2022 186 614 39,1 70,5

2023 224 351 40,4 71,6

2024 234 667 35,9 67,9

Jadval ma’lumotlari asosida aytish mumkinki, mamlakatimiz bank tizimida jalb qilingan kreditlar va 
lizinglarning ulushi Jahon banki ekspertlari tomonidan tavsiya etilgan normativ darajalarga nisbatan yuqori 
ko‘rsatkichni namoyon etmoqda. Statistik ma’lumotlar shuni ko‘rsatadiki, tijorat banklarining tashqi sektorga 
oid majburiyatlari hajmi so‘nggi besh yil davomida sezilarli darajada oshgan bo‘lib, aktiv operatsiyalarni 
moliyalashtirishda tashqi qarz mablag‘laridan faol foydalanilgan. Mazkur holat banklar resurs bazasini 
kengaytirishda tashqi moliyaviy manbalarning muhim o‘rin tutayotganligini ko‘rsatadi.

Bugungi kunda jahon amaliyotida tijorat banklari emitent va investor sifatida aksiyalar bozorida faol ishtirok 
etayotganligini alohida ta’kidlash lozim. Tijorat banklari resurslari hajmini oshirish va moliyaviy barqarorligini 
ta’minlashda ushbu yo‘nalish muhim imkoniyatlarni yaratadi. Tijorat banklari tomonidan kapital bozoridan 
qimmatli qog‘ozlar orqali moliyaviy resurslarni jalb etishda daromadlilik va likvidlilik darajasi investorlar 
tomonidan asosiy baholash mezonlari sifatida qaraladi.

Olib borilgan ilmiy izlanishlar natijalariga ko‘ra, qimmatli qog‘ozlar bilan bog‘liq operatsiyalar orqali 
tijorat banklari nodepozit moliyaviy resurslarni shakllantirishi xorijiy banklar amaliyotida keng qo‘llaniladigan 
va samarali yo‘nalishlardan biri hisoblanadi. Quyida keltirilgan rasm ma’lumotlari asosida qo‘shni davlat 
Qozog‘iston va mamlakatimiz O‘zbekiston tijorat banklarining jamlanma balansida muomalaga chiqarilgan 
qimmatli qog‘ozlar ulushi hamda uning o‘zgarish dinamikasi tahlil qilinadi (4-rasm).

9	 Allaberganov S.S. (2025), “Tijorat banklari resurs bazasini mustahkamlash yo‘llari”, “Yashil” iqtisodiyot va taraqqiyot” ilmiy elektron 
jurnali,  4-son, Aprel, 2025, 1131-1142b.

4-rasm. Tijorat banklari jamlanma balansida muomalaga chiqarilgan qimmatli qog‘ozlar ulushi va uning o‘zgarish 
dinamikasi10, (foizda)

Keltirilgan ma’lumotlar asosida aytish mumkinki, Qozog‘iston tijorat banklari moliyaviy resurslar hajmini 
oshirish va banklar moliyaviy barqarorligini ta’minlashda qimmatli qog‘ozlar orqali nodepozit moliyaviy resurslarni 
jalb qilish bo‘yicha ijobiy natijalarga erishgan. Xususan, Qozog‘iston tijorat banklari balansida qimmatli qog‘ozlar 
ulushi 2020-yilda yuqori darajada qayd etilgan. 2021–2022-yillarda ushbu ko‘rsatkichning ma’lum darajada 
pasayishi kuzatilgan bo‘lsa-da, 2023-yildan boshlab barqaror tiklanish tendensiyasi shakllangan va 2024-yil 
yakuniga kelib 6,84 foizni tashkil etgan. Mazkur holat tijorat banklari tomonidan kapital bozori instrumentlaridan 
samarali foydalanish orqali resurs bazasini diversifikatsiya qilish imkoniyatlari kengayib borayotganligini 
ko‘rsatadi.

Jahon bank amaliyoti shuni ko‘rsatadiki, depozit operatsiyalari tijorat banklari passivlarining asosiy qismini 
tashkil etib, ularning ulushi odatda 70 foizdan ortiqni tashkil qiladi. Tijorat banklarining depozit siyosati ularning 
kredit siyosati, foiz siyosati hamda boshqa faoliyat yo‘nalishlari bilan uzviy bog‘liq bo‘lib, bank resurs bazasini 
mustahkamlash va moliyaviy barqarorlikni ta’minlashda muhim strategik yo‘nalish hisoblanadi.

Statistik ma’lumotlar tahlili shuni ko‘rsatadiki, hozirgi vaqtda mamlakatimiz tijorat banklari tomonidan 
depozit resurslarini jalb qilish imkoniyatlaridan foydalanish darajasi bosqichma-bosqich rivojlanib bormoqda. 
Bu esa tijorat banklari resurs bazasini yanada kengaytirish va depozit siyosatini takomillashtirish bo‘yicha 
qo‘shimcha imkoniyatlar mavjudligini ko‘rsatadi.

Quyida keltirilgan 5-rasmda mazkur holatni asoslash maqsadida jalb qilingan depozitlarning ajratilgan 
kreditlarga nisbati ko‘rsatkichi asosida mamlakatimiz tijorat banklari faoliyati tahlili keltirilgan.

5-rasm. Tijorat banklari tomonidan jalb qilingan depozitlarning ajratilgan kreditlarga nisbati va uning o‘zgarish 
dinamikasi11, (foizda)

10	 Sultanmuratova D.Sh. (2025), “Tijorat banklarning resurs bazasini mustahkamlash bilan bog‘liq muammolari va ularni bartaraf etish 
yo‘llari”, “Yashil” iqtisodiyot va taraqqiyot” ilmiy elektron jurnali,  Fevral 2025, 2-son, 772-779b.

11	 O‘zbekiston Respublikasi Markaziy Banki, Statistik bulleten, “Kredit tashkilotlari faoliyatining asosiy ko‘rsatkichlari” ma’lumotlari 
asosida mustaqil tayyorlandi, 2024-yil.

Tadqiqotlar shuni ko‘rsatadiki, tijorat banklarida depozitlarning ajratilgan kreditlarga nisbati bank likvidlik 
darajasini, ya’ni berilgan kreditlar tarkibida depozit mablag‘larining ulushini ifodalaydi. Yuqorida keltirilgan 
ma’lumotlar asosida aytish mumkinki, tahlil davrida mamlakatimiz tijorat banklarida jalb qilingan depozitlarning 
ajratilgan kreditlarga nisbati 33–53 foiz oralig‘ida shakllangan. Bu esa kredit qo‘yilmalarining muhim qismi 
depozit resurslari hisobidan emas, balki nodepozit moliyaviy manbalar hisobidan moliyalashtirilganligini 
ko‘rsatadi.

Tijorat banklari passiv operatsiyalari hajmi, ularning barqarorlik darajasi hamda shakllanish manbalari 
banklarning moliyaviy-iqtisodiy samaradorligiga bevosita ijobiy ta’sir ko‘rsatadi. Shu bilan birga, tijorat banklari 
resurslari hajmining oshishi ularning qiymati va jalb qilish shartlariga ham bog‘liqdir. Shu sababli, kreditlash 
faoliyatini amalga oshirishdan avval moliyaviy resurslar manbalarini optimallashtirish muhim vazifa hisoblanadi. 
Natijada moliyaviy resurslarning qiymati va muddatlari bo‘yicha maqbul tarkibini shakllantirish imkoniyati 
yuzaga keladi hamda bank faoliyatining samaradorligi oshadi.

Quyida keltirilgan ma’lumotlar asosida tadqiqot obyekti hisoblangan ATB “Turonbank” tijorat bankining 
balans passivlari tarkibiy tuzilmasi va ularning tahlili keltiriladi (6-rasm).

 
6-rasm. ATB “Turonbank”ning balans passivining tarkibiy tuzulishi12, (mlrd. so‘m)

Keltirilgan ma’lumotlar shuni ko‘rsatadiki, ATB “Turonbank”ning depozitlari, kapitali va nodepozit moliyaviy 
resurslari yildan yilga barqaror o‘sish tendensiyasiga ega. Ta’kidlash lozimki, 2019–2024-yillar oralig‘ida bank 
depozitlari hajmi 1 652,8 mlrd so‘mdan 5 486,2 mlrd so‘mga yetgan, ya’ni qariyb uch barobarga oshgan. 
Shuningdek, bankning nodepozit majburiyatlari ham sezilarli darajada ortib borgan bo‘lib, 2019-yildagi 3 235,5 
mlrd so‘mdan 2025-yil 1-yanvar holatiga 10 180,2 mlrd so‘mni tashkil etgan. Bu holat bankning moliyaviy 
majburiyatlari hajmi kengayayotganini hamda investorlar va kreditorlar tomonidan jalb qilinayotgan moliyaviy 
mablag‘lar hajmi ortib borayotganini ko‘rsatadi. Mazkur tendensiya bankning moliya bozoridagi faolligini 
oshirish va raqobatbardoshligini mustahkamlashga xizmat qilmoqda.

Shuningdek, tadqiqot obyekti hisoblangan ATB “Turonbank”da nodepozit resurslar asosiy moliyaviy 
manbalardan biri sifatida shakllanib, tahlil davrida umumiy majburiyatlar tarkibida muhim ulushni egallagan. 
Ushbu resurslar, odatda, banklararo kreditlar, xorijiy moliya institutlaridan jalb qilingan mablag‘lar hamda 
boshqa moliyaviy instrumentlar hisobidan shakllantiriladi. Mazkur holat bank faoliyatida tashqi moliyaviy 
resurslardan samarali foydalanish amaliyoti rivojlanayotganini ko‘rsatadi. Shu bilan birga, nodepozit resurslar 
ulushining yuqoriligi bank resurs bazasini diversifikatsiya qilish zarurligini ham anglatadi, chunki moliyalashtirish 
manbalarining muvozanatli tarkibini shakllantirish bankning uzoq muddatli moliyaviy barqarorligini ta’minlashda 
muhim ahamiyatga ega.

Olib borilgan ilmiy tahlillar natijasida aniqlanishicha, O‘zbekiston bank tizimi majburiyatlari tarkibida 2019–
2024-yillar davomida sezilarli tarkibiy o‘zgarishlar kuzatilgan. Bu jarayon tijorat banklari moliyaviy resurslar 
manbalarini kengaytirish va ularni samarali boshqarish bilan bog‘liq bo‘lib, bank tizimining rivojlanish bosqichiga 
xos tabiiy jarayon hisoblanadi. Tadqiqot natijalariga ko‘ra, tijorat banklari resurs bazasining barqarorligini 
ta’minlashda nodepozit moliyaviy resurslar tarkibida subordinar qarzlarning ulushi muhim ahamiyat kasb etadi. 
Xususan, subordinar qarzlar ulushining bank jami majburiyatlari tarkibida kamida 5 foiz darajasida shakllanishi 

12	  ATB “Turonbank”ning rasmiy sayti ma’lumotlari asosida muallif tomonidan mustaqil tayyorlandi.

maqsadga muvofiq hisoblanadi. Mazkur qarzlar, odatda, uzoq muddatga (5–10 yil) jalb qilinishi bilan tavsiflanadi 
va bank kapital bazasini mustahkamlash, riskka tortilgan aktivlar bo‘yicha operatsiyalarni kengaytirish hamda 
bank likvidligini qo‘llab-quvvatlashda muhim moliyaviy manba sifatida xizmat qiladi.

X U L O S A  V A  T A K L I F L A R
Iqtisodiyot rivojlanishining yangi bosqichida tijorat banklarining moliyaviy resurslarini optimallashtirish 

mexanizmlarini ishlab chiqish va takomillashtirish, mavjud moliyaviy risklarni samarali boshqarish hamda shu 
asosda bank kredit operatsiyalarining daromadliligini oshirish dolzarb vazifalardan biri hisoblanadi. Ushbu 
jarayonda bank resurs bazasini barqaror shakllantirish va uni samarali boshqarish tijorat banklari faoliyatining 
moliyaviy barqarorligini ta’minlashda muhim ahamiyat kasb etadi.

Tijorat banklari faoliyatining asosiy daromad manbai kredit operatsiyalari hisoblanib, ular banklarning foizli 
daromadlarining asosiy qismini tashkil etadi. Kredit foiz stavkalarining shakllanishi bank marjasi darajasiga 
bevosita ta’sir ko‘rsatadi, bu esa, o‘z navbatida, jalb qilingan moliyaviy resurslarning qiymati va muddatiga 
chambarchas bog‘liqdir. Shu sababli tijorat banklari kreditlash amaliyotini kengaytirish, resurs bazasini 
samarali boshqarish va kreditlash uchun zarur moliyaviy resurslarni optimallashtirish ustuvor vazifalardan biri 
hisoblanadi.

Tijorat banklari moliyaviy resurslarini samarali shakllantirish va boshqarish tizimi bank resurslarining 
iqtisodiy mohiyatini o‘rganish, ularni turkumlash, bo‘sh pul mablag‘larini bank tizimiga jalb etish, moliyaviy 
resurslar tarkibini iqtisodiy tahlil qilish hamda ularni samarali boshqarish bo‘yicha ilmiy asoslangan tavsiyalar 
ishlab chiqishni o‘z ichiga oladi.

Statistik ma’lumotlar va olib borilgan tahlillar shuni ko‘rsatadiki, mamlakatimiz bank tizimi majburiyatlari 
tarkibida asosiy nodepozit moliyaviy resurslar sifatida olingan kreditlar va lizing mablag‘lari muhim ulushni 
tashkil etadi. Xususan, jalb qilingan kreditlar va lizing mablag‘lari ulushi tahlil davrining boshida, ya’ni 2018-
yilda 55,6 foizni tashkil etgan bo‘lsa, ushbu ko‘rsatkich 2024-yil yakuniga kelib qariyb 36 foiz darajasini tashkil 
etgan. Mazkur tendensiya tijorat banklari resurs bazasida depozit manbalarining ulushi ortib borayotganini va 
resurs bazasi tarkibida muvozanatli tuzilma shakllanayotganini ko‘rsatadi.

Yuqoridagilardan kelib chiqib, tijorat banklari resurs bazasini yanada mustahkamlash maqsadida quyidagi 
takliflarni amalga oshirish maqsadga muvofiq hisoblanadi:

−	 tijorat banklarida depozit siyosatini yanada takomillashtirish va aholi hamda xo‘jalik yurituvchi 
subyektlarning bo‘sh pul mablag‘larini bank tizimiga keng jalb etish;

−	 nodepozit moliyaviy resurslar tarkibini diversifikatsiya qilish va uzoq muddatli moliyaviy manbalar 
ulushini oshirish;

−	 kapital bozoridan moliyaviy resurslar jalb qilish amaliyotini kengaytirish, jumladan, obligatsiyalar va 
boshqa qimmatli qog‘ozlar emissiyasini rivojlantirish;

−	 bank resurslari qiymatini optimallashtirish orqali kredit operatsiyalarining daromadliligini oshirish va 
bank marjasi barqarorligini ta’minlash;

−	 tijorat banklarida moliyaviy resurslarni boshqarishning zamonaviy usullarini joriy etish orqali banklarning 
moliyaviy barqarorligini mustahkamlash.

Natijada, tijorat banklari moliyaviy resurs bazasini samarali shakllantirish va boshqarish bank tizimining 
barqaror rivojlanishini ta’minlash, kreditlash hajmini kengaytirish hamda milliy iqtisodiyotning barqaror o‘sishiga 
xizmat qiladi.

